
Nd. 410. Frumvarp til laga
um breyting á lögum nr. 45 16. nóv. 1907, um skipun prestakalla.

Flm.: Sigurður E. Hlíðar.

1. gr.
Á eftir 1. gr. laganna kemur ný grein, sem verður 2. gr., svolátandi:
Í Akureyrarprestakalli skulu vera tveir þjóðkirkjuprestar. Ráðherra setur, að

fengnum tillögum biskups, fyrirmæli um afstöðu þeirra hvors til annars, samband
þeirra á milli og verkaskiptingu i söfnuðunum.

2. gr.
Lög þessi öðlast þegar gildi.

Greinargerð

Á aðalsafnaðarfundi Akureyrarsóknar. sem haldinn var 21. sept. 1947, var svo-
látandi tillaga frá vígslubiskupí, síra Friðrik J. Rafnar, borin upp og samþykkt í
einu hljóði:

"Aðalsafnaðarfundur Akureyrarsóknar, haldinn 21. sept. 1947, felur sóknar-
presti og sóknarnefnd að vinna að því við kirkjustjórnina og Alþingi það, er saman
kemur 1. okt. í haust, að frá komandi fardögum verði bætt við presti til þjónustu
i Akureyrarprestakalli og verði þar framvegis tveir þjónandi prestar, þar sem presta-
kallið er nú þegar orðið ofviða einum presti til þjónustu, vegna mannfjölda og
víðáttu."

Á héraðsfundi Eyjafjarðarprófastsdæmis, sem haldinn var 19. sept. 1947, var
svofelld tillaga samþykkt:

"Héraðsfundur Eyjafjarðarprófastsdæmis mælir eindregið með væntanlegri um-
sókn Akureyrarprestakalls um að gera prestakallið að tvímenningsprestakalli."

Kirkjumálaráðuneytið hefur leitað álits og umsagnar biskups, og liggur sú álits-
gerð fyrir. Telur biskup þar fulla þörf á að fjölga prestum í Akureyrarprestakalli.
enn fremur sé Akureyrarkaupstaður vaxandi bær, og því hljóti að koma að því, að
ekki verði mögulegt að standa gegn óskum þeirra að bæta þar við öðrum presti.

Í greinargerð sóknarnefndarinnar segir m. a.: "A síðustu árum hefur fjölgað
mjög í Akureyrarprestakalli. Þegar núverandi sóknarprestur tók við prestalcallinu
haustið 1927, voru þar aðeins 3758 íbúar, þar af 3156 í Akureyrarbæ, en við síðasta
.manntal voru þar 7258, þar af 6611 í Akureyrarbæ, auk dvalarfólks i skólum og á
sjúkrahúsi, sem nemur nokkrum hundruðum."

A sóknarprestinn hafa hlaðizt ýmis störf, svo að auðsætt er, að honum er ein-
um ofvaxið að gegna jafn umfangsmiklum og margvíslegum störfum, enda er nú
svo komið, að á síðastliðnu ári var hann tilneydd ur að taka aðstoðarprest sér til
hjálpar, þar sem heilsan og starfsþrekið var farið að bila. Gera má ráð fyrir því,
að hver, sem sóknarprestur verður á Akureyri, muni verða að gegna ýmsum öðrum
störfum en sjálfum embættisverkunum. Sú hefur reynslan orðið með núverandi og
fyrri presta þar. Er auðsætt, að hér er um nauðsynjamál að ræða, sem ekki þolir
neina bið. Nánar i framsögu.


